
(тізім бойынша) 

 
2026 жылғы 28 мамырдағы 

№ 16-13-99Д/С сауалға 

 

Құрметті депутаттар! 

 

Тұрғын үй құрылысын қаржыландыруға және азаматтарды қолжетімді 

тұрғын үймен әрі инфрақұрылыммен қамтамасыз етуге қатысты сауалды қарап, 

келесіні хабарлаймыз. 

Халықты қолжетімді тұрғын үймен қамтамасыз ету Қазақстанның 

мемлекеттік саясатының негізгі стратегиялық басымдықтарының бірі болып 

табылады. 

Сонымен қатар құрылыс секторы мен инфрақұрылымды 

қаржыландырудың қазіргі моделі мемлекет қаржысын ұзақ мерзім бойы ұдайы 

қажет етуге негізделген. 

Жаңа Бюджет кодексінің қолданысқа енгізілуі өңірлердің дербестігін 

арттыру мен орталықсыздандыру бағытын бекітті. Инженерлік-

коммуникациялық инфрақұрылымды дамытуға арналған шығыстарды 

республикалық бюджеттен жалпы сипаттағы трансферттер базасына беру 

жергілікті атқарушы органдардың қаражатты нақты жергілікті басымдықтар 

негізінде икемді әрі жедел бөлуіне бағытталған. 

Республикалық бюджетті қалыптастырғанда макроэкономикалық 

теңгерімнің болуы және қаржыландыруды орталықсыздандыру мен өңірлердің 

қаржылық дербестігі бойынша жаңа бюджеттік реформаның бекітілген 

қағидаттары ескерілетінін атап өткен жөн. Сондықтан инфрақұрылымдық 

тапшылықты жедел жабу және құрылыс алаңдарын дайындау үшін заңнамада 

көзделген баламалы нарықтық құралдарды барынша белсенді пайдаланған 

орынды. 

Мәселен, «Республикалық бюджет туралы» Заңға сәйкес жергілікті 

атқарушы органдардың борыш лимиті жоғары деңгейде – 7,2 трлн теңге болып 

белгіленген. Үкіметтің 2025 жылғы 28 мамырдағы № 385 қаулысымен өңірлер 

ішкі нарықта мемлекеттік бағалы қағаздар шығару арқылы қарыз қаражатын 

тарта алатын мақсаттардың тізбесі нақты айқындалған. Бұл тізбеге жылумен, 

электрмен, сумен жабдықтау және су бұру желілерін салу, жаңғырту және 

күрделі жөндеу, сондай-ақ тұрғын үйді сатып алу мен салу енгізілген. 

Осылайша, әкімдіктерде орталықтан тікелей қаржыландыруды күтпей, өз 

кепілдіктерімен инфрақұрылымды дамытуға капитал тарту үшін қажетті 

құралдар мен қаржылық лимиттер бар. 

«Қазақстандық тұрғын үй компаниясы» АҚ-ын ұзақ мерзімді қорландыру 

үшін Ұлттық қор қаражатын тарту мәселесіне келсек, бұл ретте Бюджет 

кодексінің 59-бабында көзделген заңнамалық талаптар ескеріледі. 

Ұлттық қор қаражатының жинақтау және тұрақтандыру функциялары бар. 

Заңнама қор активтері есебінен заңды тұлғаларды кредиттеуге және 

қазақстандық эмитенттердің ішкі қаржылық құралдарын сатып алуға тікелей 

тыйым салады. Ерекшелік тек қаржыландырудың баламалы көздері мүлдем 

болмаған кезде және тек ел Президентінің тікелей шешімі бойынша жалпы ел 

үшін маңызы бар жобаларды іске асыру үшін ғана жасалады. 

Жаһандық экономикалық тұрақсыздық пен Ұлттық қор активтерін сақтау 

және 100 млрд АҚШ долларына дейін жеткізу бойынша қойылған міндет 

жағдайында Үкімет ең қатаң қаржылық тәртіпті сақтауға және аталған 

резервтерді кеңінен пайдалануды шектеуге міндетті. 

Өз кезегінде, 2014–2016 жылдары «ҚТҮК» АҚ мен «Бәйтерек» холдингіне 

Ұлттық қордан жылдық 0,1 %-бен бөлінген 490 млрд теңге сомасындағы 

жеңілдікті қарыз әлі қайтарылмағанын және құрылыс секторының айналымында 

болып, нарықта жұмысын жалғастырып жатқанын атап өткен жөн. Оларды 

жоспарлы түрде қайтару тек 2034 жылы басталады. Тиісінше, осы мақсаттарға 

Ұлттық қордан қайтадан қаражат бөлу тиімсіз болып табылады. 

Бұл ретте Үкімет депутаттар корпусының тұрғын үй кезегінің өсуіне 

қатысты алаңдаушылығын негізді деп санайды. 

Тізімдердегі мұқтаждар санының күрт өсуі (937 мың адамға жетті) құрылыс 

қарқынының төмендеуінен емес, тұрғын үй заңнамасын түбегейлі қайта 

қараудан туындағанын ескеру маңызды. 2025 жылғы 24 мамырдан бастап 

«Тұрғын үй қатынастары туралы» Заңға түзетулер өз күшіне енді. Егер бұған 

дейін кезекке тек белгілі бір санаттағы азаматтар (әскери қызметшілер, халықтың 

әлеуметтік осал топтары) тұра алса, енді бұл құқық соңғы 5 жыл бойы меншігінде 

тұрғын үйі жоқ еліміздің барлық кәмелетке толған азаматтарына берілді. 

Жүйеге көптеген мұқтаж жандардың қосылуы кезекке уақытша «қысым» 

әсерін тудырды, бірақ сонымен бірге мемлекеттік саясатты барынша әділ, ашық 

етті және әрбір қазақстандық үшін тең жағдай жасалды. 

Қатаң бюджеттік шектеулерге және жүздеген мың азаматқа бір сәтте пәтер 

берудің объективті мүмкін еместігіне қарамастан, мемлекет қолдау деңгейін 

төмендетпейді, қайта оны неғұрлым икемді форматтарға трансформациялайды. 

Кезекте тұрған және табысы ең төменгі күнкөріс деңгейінен аспайтын 

адамдарға көмек көрсету үшін жеке тұрғын үй қорындағы жалдау ақысын 

тікелей субсидиялау тетігі белсенді қолданылады, ол бойынша мемлекет ай 

сайынғы жалдау құнының 50 %-ын жабады. 

Табысы тұрақты азаматтар үшін, оның ішінде халықтың әлеуметтік осал 

топтарына арналған мөлшерлемесі 7 %-дан басталатын «Наурыз» және 

мүгедектігі бар адамдарға, жетім балаларға, көпбалалы отбасыларға арналған «2-

10-20» бағдарламасы сияқты ауқымды әлеуметтік ипотекалық бағдарламалар 

іске қосылып, табысты жұмыс істеуде. 

Сондай-ақ қарыз ресімдейтін кезекте тұрғандарға әкімдіктер бастапқы 

жарнаны жабу үшін 1,5 млн теңгеге дейінгі мөлшерде өтеусіз тұрғын үй 

сертификаттарын береді. 

Тұрғын үйді бөлу кезінде қатаң басымдық бекітілген: мемлекет салған 

және сатып алған барлық пәтерлердің 70 %-ы тек ең мұқтаж әлеуметтік осал 

топтар арасында бөлінеді. 

Осылайша, Үкімет мемлекеттің әлеуметтік жауапкершілігі мен ұлттық 

қаржы жүйесінің тұрақтылығы арасындағы теңгерімді қамтамасыз ете отырып, 

мұқтаж азаматтарды қолдау үшін қолжетімді экономикалық және цифрлық 

құралдардың барлық спектрін пайдаланады. 

 

 

О. Бектенов 

